ՀԻՄՆԱՎՈՐՈՒՄ
«Հայաստանի Հանրապետության կառավարության 2014 թվականի մարտի 27-ի N332-Ն որոշման մեջ փոփոխություններ և լրացում կատարելու մասին» Հայաստանի Հանրապետության կառավարության որոշման նախագծի ընդունման անհրաժեշտության
 
[bookmark: _GoBack]1. Կարգավորման ենթակա ոլորտի կամ խնդրի սահմանումը.
ՀՀ կառավարության 2014թ. մարտի 27-ի N332-Ն որոշման համաձայն՝ մատնադրոշմային հաշվառումները տարիներ շարունակ վարվել են մատնադրոշմային քարտադարանում, որը հանդիսացել է ՀՀ ՆԳՆ փորձաքրեագիտական վարչության կառուցվածքային ստորաբաժանում:  
2024թ. մայիսի 2-ին ՀՀ կառավարությունն ընդունել է «Հայաստանի Հանրապետության քննչական կոմիտեի փորձաքրեագիտական կենտրոն» պետական ոչ առևտրային կազմակերպություն (այսուհետ՝ նաև ՊՈԱԿ) ստեղծելու մասին N650-Ն որոշումը և հաստատել ՊՈԱԿ-ի կանոնադրությունը: ՊՈԱԿ-ը ձևավորվել  է ՀՀ ներքին գործերի նախարարության կազմում լուծարված  փորձաքրեագիտական վարչության հենքի վրա և ներկայումս մատնադրոշմային հետազոտությունների և հաշվառումների բաժինը հանդիսանում է ՊՈԱԿ-ի կառուցվածքային ստորաբաժանում:

2.Առկա իրավիճակը.
ՀՀ կառավարության 2024թ. մայիսի 2-ի N650-Ն որոշման հավելվածի 9-րդ կետի 6-րդ ենթակետի համաձայն՝ ՊՈԱԿ-ը  Հայաստանի Հանրապետության կառավարության սահմանած կարգով  վարում է տեղեկատու քարտադարաններ, հաշվառումներ ու հավաքածուներ: Մատնադրոշմային քարտադարանի կազմակերպման և գործունեության  կարգը սահմանված է ՀՀ կառավարության 2014 թվականի մարտի 27-ի N332-Ն որոշմամբ: Նույն որոշման  հավելվածի 2-րդ կետի համաձայն՝  մատնադրոշմային քարտադարանը ՀՀ ներքին գործերի նախարարության ոստիկանության կողմից վարվող տվյալների պահոց է, որտեղ հավաքվում, ծածկագրվում համակարգվում և պահպանվում են մատնադրոշմային տեղեկությունները: Մինչդեռ ներկայումս մատնադրոշմային հետազոտությունների և հաշվառումների բաժինը հանդիսանում է ՊՈԱԿ-ի կառուցվածքային ստորաբաժանում, որտեղ էլ հավաքվում, ծածկագրվում համակարգվում և պահպանվում են մատնադրոշմային տեղեկությունները:
Որոշման հավելվածի 1-ին կետի համաձայն՝ որոշմամբ հաստատված կարգով կարգավորում  են ձերբակալվածներից, մեղադրյալներից, դատապարտյալներից (այդ թվում` օտարերկրյա քաղաքացի և քաղաքացիություն չունեցող անձ համարվող) (այսուհետ՝ անձ), չճանաչված դիակներից վերցված մատնադրոշմները և դեպքի վայրից վերցված ձեռքի հետքերը մատնադրոշմային քարտադարան մուտքագրելու, հաշվառելու, մատնադրոշմային տեղեկություններ տրամադրելու, պահպանելու, հաշվառումից հանելու հետ կապված հարաբերությունները:  Մինչդեռ որոշման հավելվածի 7-րդ կետի 3-րդ ենթակետում և 12-րդ կետում նշվում է հանցագործության կատարման մեջ կասկածվող կամ մեղադրվող անձանց մատնադրոշմների և մատնադրոշմային քարտերի մասին:
Որոշման հավելվածի 4-րդ գլխով կարգավորվում է ՌԴ և ԱՊՀ պետությունների հետ տեղեկությունների փոխանակման ընթացակարգը, որը բխում է միջպետական մի շարք համաձայնագրերից (Հանցավորության դեմ պայքարում տեղեկատվության փոխանակման մասին  2009թ. Աստանայի համաձայնագրից, ՀՀ ոստիկանության և ՌԴ ՆԳՆ 2016թ.միավորված կոլեգիայի  N1  որոշումից և այլն): Մինչդեռ մատնադրոշմային հաշվառումները ՊՈԱԿ-ի կողմից վարելու պարագայում անհրաժեշտություն է առաջանում կանոնակարգել նաև տեղեկությունների փոխանակման խնդիրը: 
Վերոգրյալով պայմանավորված՝ առաջարկվում է ՀՀ կառավարության 2014թ. մարտի 27-ի N332-Ն որոշման վերնագրում, որոշման տեքստում, որոշմամբ հաստատված հավելվածի վերնագրում և հավելվածի տեքստում կատարել եզրութաբանական փոփոխություններ, վերացնել որոշման տեքստում տեղ գտած առանձին հակասությունները, նախատեսել կարգավորում՝ այլ պետությունների իրավասու մարմինների հետ տեղեկությունների միջնորդավորված փոխանակման վերաբերյալ: 
Ըստ այդմ՝ 
-Որոշման վերնագրում, որոշման տեքստում, որոշմամբ հաստատված հավելվածի վերնագրում և հավելվածի տեքստում «Հայաստանի  Հանրապետության  ներքին գործերի նախարարության ոստիկանություն, ոստիկանության փորձաքրեագիտական վարչություն բառերը  և դրանց համապատասխան հոլովաձևերը անհարժեշտ է փոխարինել «Հայաստանի  Հանրապետության  քննչական կոմիտեի փորձաքրեագիտական կենտրոն» պետական ոչ առևտրային կազմակերպություն», փորձաքրեագիտական կենտրոն  բառերով և դրանց համապատասխան հոլովաձևերով, ինչպես նաև կատարել այլ եզրութականական փոփոխություններ. 
-Որոշման հավելվածի 7-րդ կետի 3-րդ ենթակետում և 12-րդ կետում մեջ կասկածվող բառերը փոխարինել համար ձերբակալված բառերով.
 	-Որոշման հավելվածը 14-րդ կետից հետո լրացնել նոր՝ 15-րդ կետ՝ սահմանելով, որ Փորձաքրեագիտական կենտրոնը համապատասխան տեղեկությունները Ռուսաստանի Դաշնության և ԱՊՀ անդամ մյուս պետությունների իրավասու մարմիններ ուղարկում և ստանում է  Հայաստանի Հանրապետության ներքին գործերի նախարարության ոստիկանության միջոցով:

3. Կարգավորման նպատակները, ակնկալվող արդյունքը.
ՀՀ կառավարության 2014թ. մարտի 27-ի N332-Ն որոշման մեջ փոփոխություններ կատարելով՝ դրանով նախատեսված կարգավորումները կտարածվեն ՊՈԱԿ-ի մատնադրոշմային հետազոտությունների և հաշվառումների բաժնի վրա, ինչն իր հերթին իրավական հիմք կստեղծի ՀՀ կառավարության 2014թ. մարտի 27-ի N332-Ն որոշմամբ սահմանված մատնադրոշմային քարտադարանը վարելու համար, ինչպես նաև կհարթվեն որոշման հավելվածի տեքստում առկա հակասությունները, կհստակեցվի այլ պետությունների իրավասու մարմինների հետ տեղեկությունների փոխանակման ընթացակարգը: 
 

4. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է Քննչական կոմիտեի կողմից:

5. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունման կապակցությամբ ՀՀ պետական բյուջեի եկամտային և ծախսային մասերում փոփոխություններ չեն սպասվում:

6.Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին. 
Այլ իրավական ակտերում փոփոխությունների և/կամ լրացումների անհրաժեշտություն չի առաջանում:

7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
		Նախագծի ընդունումը չի բխում ռազմավարական փաստաթղթերից:

ՀՀ քննչական կոմիտե
